
 

 

ᑐᓴᕋᑦᓴᐃᑦ 

ᑐᓴᕐᑕᐅᑲᐱᒋᐊᓖᑦ 

 

ᑭᖑᕙᕆᐊᕐᑕᐅᓂᖓ 2022ᒥ ᐅᑭᐅᕐᑕᑐᒥ ᐅᑭᐅᒥ ᐱᖕᖑᐊᓂᕐᔪᐊᓂᖅ 

ᑐᑭᑖᕐᑕᐅᓂᖓ ᓈᒻᒪᓈᕐᖁᖅ ᖃᓄᐃᖕᖏᓯᐊᕐᓂᒨᓕᖓᔪᑦ 

ᐃᓱᒫᓘᑎᐅᑎᓪᓗᒋᑦ, ᑫᐋᔩ ᐅᖃᕐᑕᖓ ᒪᓕᑦᓱᒍ  

 
ᑰᑦᔪᐊᖅ, ᒫᑦᔨ 3, 2021- ᖁᓅᒻᒥᒐᓗᐊᕐᓱᑎᒃ, ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᓴᐳᑦᔨᕗᖅ ᑐᑭᑖᒥᒃ 

ᑭᖑᕙᕆᐊᕐᑕᐅᓂᖓᑕ ᐅᑭᐅᕐᑕᑐᒥ ᐅᑭᐅᒥ ᐱᖕᖑᐊᓂᕐᔪᐊᒥᒃ ᐃᓂᓪᓚᑕᐅᒪᔪᒥᒃ ᕘᑦ ᐸᕙᓗᒦᑦᑐᓴᐅᑎᓪᓗᒍ 

ᐋᓪᐴᑕᒥ ᒫᑦᔨ 6ᒥᑦ-12ᒧᑦ 2022ᒥ.  

ᑫᐋᔩ ᐊᓕᐊᓱᖕᖏᑑᖃᑕᐅᕗᖅ ᐱᖕᖑᐊᑎᓄᑦ, ᐱᒋᐅᕐᓴᑎᑦᓯᔨᓄᑦ, ᐸᕐᓇᑎᖏᓐᓄᓗ ᓄᓇᕕᒃ-ᑯᐸᐃᒃ ᐃᓕᒌᓄᑦ 

ᒪᕐᕈᕕᑦᓱᑎᒃ ᐅᑭᐅᓕᒫᖑᖕᖏᑑᓪᓘᓃᑦ ᐃᓗᐊᓂ ᑭᖑᕙᕆᐊᕈᑦᔭᐅᓕᕐᑐᑦ ᑰᕕᑦ-19ᒧᑦ ᓄᓇᕐᔪᐊᓕᒫᒥ ᖃᓂᒪᒻᓇᖅ 

ᐱᑦᔪᑎᒋᑦᓱᒍ ᑖᓐᓇ ᓄᕐᖃᑎᑕᐅᓂᖓᓄᑦ ᐱᑦᔪᑕᐅᓚᐅᔪᒻᒥᑎᓪᓗᒍ ᐅᑭᐅᕐᑕᑐᒥ ᐅᑭᐅᒥ ᐱᖕᖑᐊᓂᕐᔪᐊᓂᖓᓄᑦ 

2020ᒥ ᒍᐊᐃᑦ ᖁᐊᔅ, ᔫᑳᓐᒥ.  ᑫᐋᔩ ᑲᐃᓪᓗᑐᐃᒋᐊᓪᓛᖁᖅ ᐃᓚᐅᔪᓕᒫᓂᒃ ᑖᑦᓱᒧᖓ ᐱᓂᐊᕐᓂᒧᑦ 

ᑲᔪᓯᖁᑦᓱᒋᑦ ᐊᑦᓱᕈᕐᓗᑎᒃ ᐊᑐᐃᓐᓇᕈᕐᑎᓂᕐᒥᓂ ᓄᓇᕕᒻᒥᐅᓂᒃ ᐅᕕᒃᑲᓂᒃ ᕗᑦ ᐸᕙᓗᒥ ᐱᖕᖑᐊᓂᐅᓛᕐᑐᒧᑦ 

ᐅᓪᓗᒥ ᑭᖑᓂᒋᐊᖓᓂ.    

ᐅᑭᐅᕐᑕᑐᒥ ᐅᑭᐅᒥ ᐱᖕᖑᐊᓂᕐᔪᐊᓂᐅᑉ ᓄᓇᕐᔪᐊᓕᒫᒥ ᐊᑎᖕᖓᔨᖏᑦ ᐅᖃᓚᐅᕐᖁᑦ 

ᐃᓱᒫᓗᒍᑎᒋᒋᐊᖃᓚᐅᕐᑕᒥᓂᒃ ᖃᓄᐃᖕᖏᓯᐊᕐᓂᖏᑦ ᐊᑦᑕᓇᕐᑐᒦᑦᑕᐃᓕᒋᐊᖃᕐᓂᖏᓪᓗ ᐃᓚᐅᔪᑦ ᐱᖕᖑᐊᓂᕐᓄᑦ, 

ᐱᒋᐅᕐᓴᑎᑦᓯᔩᑦ, ᐊᑭᓕᕐᑐᑕᐅᒐᑎᒃ ᐃᑲᔪᕐᑏᑦ, ᐱᓇᓱᑦᑏᑦ, ᑕᑯᓐᓇᕆᐊᕐᓯᒪᔪᑦ ᐊᒻᒪᓗ ᐃᓄᐃᑦ ᓄᓇᓖᑦ ᑕᐃᑲᓂ 

ᐱᖕᖑᐊᓂᕐᔪᐊᕕᒻᒥ ᖃᐅᔨᒪᒐᒥᒃ ᓄᓇᕐᔪᐊᓕᒫᒥ ᖃᓂᒪᓪᓇᖅ ᓄᐃᑦᓯᒌᒃᑯᑎᐅᕋᔭᕐᒪᑦ ᐊᓕᐊᓇᕐᓂᖓᓂᒃ 

ᐱᖏᖑᐊᓂᕐᔪᐊᓂᐅᑉ.   

 

60ᒦᒐᓚᑦᑐᑦ ᐱᖕᖑᐊᑏᑦ ᓄᓇᓕᓐᓂ ᑕᓯᐅᔭᕐᔪᐊᓗ ᐅᖓᕙᒥᐅᓪᓗ ᓯᓈᓃ ᐱᓯᒪᔪᑦ ᑲᑦᓱᖓᐃᑦᓱᑎᒃ 

ᐱᒋᐊᓛᕐᓂᒥᓂᒃ ᕿᓚᓈᓚᐅᕐᖁᑦ ᐱᓕᐅᑎᑦᓱᑎᒃ ᐆᑦᑐᕋᕐᓂᓄᑦ ᐊᑐᐃᓐᓇᕈᕐᑎᓗᑎᒃ ᐱᖕᖑᐊᓂᕐᓄᑦ.  ᓄᓇᕕᒻᒥ, 

ᐱᖏᖑᐊᕈᓰᑦ ᐃᓚᐅᔪᑦ ᑖᒃᑯᓄᖓ ᑎᓃ ᐱᖕᖑᐊᕈᓯᖏᑦ, ᐅᑭᐅᕐᑕᑐᒥ ᐱᖕᖑᐊᓂᒻᒪᕇᑦ, ᒪᐅᔭᕇᒃᑯᓯᔭᕐᓱᑎᒃ 

ᐱᓕᐅᑎᔪᑦ, ᓵᒥ ᐸᑦᑕᒥᒃ ᐊᓇᐅᓪᓚᑐᑦ, ᐹᑦᒥᓐᑕᓐᔪᑦ, ᐃᓕᕐᖁᓯᐅᓪᓗ ᒥᑦᓵᓄᑦ ᓱᖃᑦᓯᔪᑦ.  ᓄᓇᕕᒻᒥ 

ᐆᑦᑐᕋᕐᓃᑦ ᐸᕐᓇᑕᐅᓛᕐᑐᑦ ᓯᐊᕈᒋᐊᖅ ᐱᖕᖑᐊᑏᑦ ᐱᒋᐅᕐᓴᑎᑦᓯᔩᓪᓗ ᕿᓄᐃᓵᕐᓱᑎᒃ ᐅᑕᕐᕿᓂᖏᓐᓂ 

ᑐᑭᑖᕈᑎᖓᓂᒃ ᓄᓇᕐᔪᐊᓕᒫᒥ ᑲᑎᖕᖓᔨᖏᑦ ᖃᖓ ᐱᖕᖑᐊᓂᕐᔪᐊᓂᖅ ᐱᒋᐊᕐᑐᓴᐅᒻᒪᖔᑦ.   

ᐅᑭᐅᕐᑕᑐᒥ ᐅᑭᐅᒥ ᐱᖕᖑᐊᓂᖏᑦᑕ ᓄᓇᕐᔪᐊᓕᒫᒥ ᑲᑎᖕᖓᔨᖏᑦ ᐊᒻᒪᓗ ᕗᑦ ᐸᕙᓗ ᑐᖕᖓᓱᑦᑎᓯᔨᖏᑦ 

ᐅᖃᕐᓂᖁᑦ ᑐᑭᑖᓛᕐᓂᒥᓂᒃ ᐅᓪᓗᒥᒃ ᓈᒻᒪᓯᐊᕐᑐᒥᒃ ᐱᖕᖑᐊᓂᕐᒨᓕᖓᔪᒥᒃ ᐃᓂᓪᓚᒋᐊᑦᓯᐊᓯᒪᔪᒥᒃ 

ᑐᓴᕐᑎᓯᓛᕐᓱᑎᓪᓗ ᒫᓐᓇᓴᐅᑎᒋᒐᓚᒃ.    

ᑫᐋᔩ ᐃᓕᕐᖁᓯᖓ ᐃᑉᐱᒋᓇᒍ ᐃᓄᓕᒫᓅᓕᖓᑦᓱᓂ ᑎᒥᐅᔫᕗᖅ ᓄᐃᑕᕕᓂᖅ 1978ᒥ, ᔩᒻᔅ ᐲ ᐊᒻᒪᓗ 

ᑯᐸᐃᒃ ᑕᕐᕋᖓᓂ ᐊᖏᖃᑎᒋᓐᓂᖓᑕ ᐊᑖᓂ.  ᑖᓐᓇ ᑎᒥᐅᔪᖅ ᐊᐅᓚᑦᓯᕗᖅ ᓄᓇᒥᒃ ᐃᓘᓐᓇᓕᒫᑲᓴᖓᓂᒃ 

ᑯᐸᐃᑉ 55 ᖁᓛᓂ ᐃᓂᓂ ᐃᒪᐃᑦᑐᐃᑦ ᓄᓇᓖᑦ ᐃᑉᐱᒋᔭᖏᑦ, ᐃᖏᕐᕋᓂᓕᕆᓃᑦ, ᐊᕙᑎᓕᕆᓂᖅ, 

ᐳᓖᓯᓕᕆᓂᖅ, ᐱᓇᓱᕝᕕᓕᕆᓂᖅ, ᐱᓇᓱᑦᑎᓂᒃ ᐱᔭᕆᐅᕐᓴᐃᓂᖅ, ᑮᓇᐅᔭᓕᕆᓂᕐᒥᒃ, ᐱᐊᕋᓕᕆᓂᕐᒥᒃ, 

ᓄᑕᐅᓯᓕᑎᕈᓐᓇᑐᓕᕆᓂᖅ, ᓄᓇᓕᕆᓂᖅ, ᐃᓄᓐᓂᒃ ᐊᑦᑕᓇᕐᑐᒦᑦᑎᓯᑦᑕᐃᓕᓂᖅ ᐊᒻᒪᓗ ᒪᑭᑕᒐᓱᐊᕐᓂᒧᑦ 

ᐱᕙᓪᓂᐊᓂᕐᒧᑦ. 


